МИНИСТЕРСТВО ЗА ТРУД И СОЦИЈАЛНА ПОЛИТИКА
ПРЕДЛОГ

Закон за изменување и дополнување на Законот за  Посебен Регистар за лица осудени со правосилна пресуда за кривични дела за сексуална злоупотреба на малолетни лица  и педофилија
Скопје, април 2013 година
ВОВЕД
I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВЊЕ НА ЗАКОНОТ

Со Законот за  Посебен Регистар за лица осудени со правосилна пресуда за кривични дела за сексуална злоупотреба на малолетни лица  и педофилија се уредува категоријата на личните податоци кои се содржани во Регистарот за лица осудени за кривични дела за сексуална злоупотреба на малолетни лица и педофилија, начинот на давање на личните податоци на користење, степенот на доверливост и рокот на чување на податоците. 

Во изминатиот период, на подрачјето на Република Македонија, се регистрирани одделни видови на кривични дела против половата слобода и моралот, кои предизвикаа одредени реакции во јавноста, пред се поради фактот дека објект на напад беа деца, најчесто на возраст до 14 години.  Сексуалната злоупотреба на децата опфаќа широк дијапазон на последици, како здравствени така и социјални, кои се одразуваат  непосредно и далекусежно врз децата. Како резултат на ваквата состојба се наметна потребата од преземање на најразлични мерки и активности за заштита на децата од сексуална злоупотреба и педофилија. За таа цел во јануари 2012 година  беше донесен  овој закон со кој се обезбеди заштита на децата од сексуална злоупотреба и педофилија  преку достапност на информации за лицата кои живеат во нивната околина, а кои се осудени за кривични дела поврзани со сексуална злоупотреба на малолетни лица, педофилија и трговија со малолетно лице.
Сегашните измени и дополнувања на Законот за Посебен Регистар за лица осудени со правосилна пресуда за кривични дела за сексуална злоупотреба на малолетни лица  и педофилија  се резултат на практичнта примена на Законот и на  потребата од надминување на проблемите кои се појавија при неговата досегашна примена. Имено, практичната примена на Законот во изминатиот период покажа одредени слабости и недоследности како што се јасно недефинираните обврски на органите околу доставувањето на податоците за лицата осудени за кривични дела  против малолетни лица наведени во законот, а кои треба да бидат внесени во Регистарот кој го води ЈУ Завод за социјални дејности, како и во однос на определувањето на органот пред кој треба осудените лица да се пријавуваат и да известуваат за евентуалните промени.  
II. ЦЕЛИ, НАЧЕЛА И ОСНОВНИ РЕШЕНИЈА

Со цел да се отстранат покажаните слабости и недоследности во примената на донесените решенија во Законот за Посебен Регистар за лица осудени со правосилна пресуда за кривични дела за сексуална злоупотреба на малолетни лица  и педофилија, се наметна потребата од донесување на измени и дополнувања на Законот.


Законот чие донесување се предлага, се заснова на истите начела на кои е заснован и досегашниот Закон.

Предложените измени и дополнувања на Законот за семејството ги содржат следниве решенија:

-   внесување на податоци во регистарот за две нови кривични дела против половата слобода и половиот морал сторени против малолетни лица и тоа: силување и обљуба над немоќно лице. Во регистарот ќе бидат содржани податоци за лицата осудени со правосилна пресуда за овие дела доколку истите се сторени против малолетни лица.  

-  дополнување на податоците кои што треба да бидат внесени во Регистарот за лицата осудени со правосилна пресуда за кривични дела за сексуална злоупотреба на малолетни лица  и педофилија.
-  определување на органот надлежен за доставување на податоците како и определување на рокот за доставување на истите.
-  измена на органот пред кој осуденото лице треба да се пријавува  по истекот на затворската казна. 

III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГ ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ 
СРЕДСТВА

За спроведување на овој закон не се  потребни  финансиски средства. 
 IV.
ПРОЦЕНА НА ФИНАНСИСКИ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ И НАЧИН НА НИВНО ОБЕЗБЕДУВАЊЕ, КАКО И ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

За спроведување на овој закон не се  потребни  финансиски средства. 
V. СКРАТЕНА ПОСТАПКА ЗА ДОНЕСУВАЊЕ НА ЗАКОНОТ ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА  ПОСЕБЕН РЕГИСТАР ЗА ЛИЦА ОСУДЕНИ СО ПРАВОСИЛНА ПРЕСУДА ЗА КРИВИЧНИ ДЕЛА ЗА СЕКСУАЛНА ЗЛОУПОТРЕБА НА МАЛОЛЕТНИ ЛИЦА  И ПЕДОФИЛИЈА

Со оглед на тоа дека не се работи за сложен и обемен закон согласно со член 170 од Деловникот на Собранието на Република Македонија („Службен весник на РМ„ бр.98/08), овој закон се предлага да биде донесен по скратена постапка. 
ПРЕДЛОГ

на Закон за изменување и дополнување на Закон за  Посебен Регистар за лица осудени со правосилна пресуда за кривични дела за сексуална злоупотреба на малолетни лица  и педофилија
Член 1

Во Законот  за  Посебен Регистар за лица осудени со правосилна пресуда за кривични дела за сексуална злоупотреба на малолетни лица  и педофилија („Службен весник на Република Македонија” бр. 11/2012 ) во член 3 во ставот 1 зборовите „за малолетни лица“ се заменуваат со зборовите   „сторени против малолетни лица“.

Во ставот 1 се додаваат две нови точки 1 и 2 кои гласат: 

             „ 1) силување (Член 186)

              2) обљуба врз немоќно лице (член 187)“
Точките 1, 2, 3, 4, 5, 6, 7, 8, 9 и 10 стануваат точки  3, 4, 5, 6, 7, 8, 9, 10, 11 и 12.
Член 2

Членот 4 се менува и гласи;  
 „Регистарот ги содржи следните податоци за лица осудени со правосилна пресуда за  кривичните дела од член 3 од овој закон:

- име и презиме,
- датум на раѓање,
- адреса на живеење или престој,
- кривично дело за кое е  правосилно осуден,
- висина на  казната,
- датум на започнување на издржување на казната,
- датум на прекин на издржување на казната,
- промени  во текот на издржување на казната,
- датум на отпуштање на издржување на казна затвор,
- датум на бришење од регистарот,
-фотографија,  и
-  забелешка. “
                                                                               Член 3
Во член 6  по зборот „закон“ се става запирка и се додаваат зборовите „рачно и електронски, “.                 
Член 4

По членот 6 се додаваат два нови член 6-а и 6-б  кои гласат:

„Член 6-а

Управата за извршување на санкции за лицата осудени со правосилна пресуда за кривичните дела  од членот 3 од  овој закон е должна во рок од 15 работни дена од денот на започнување на издржување на казна затвор, да достави до ЈУ Завод за социјални дејности  копија од пресудата со која лицето е осудено за кривично дело, како и писмено известување со следните податоци:
- име и презиме,

- датум на раѓање,

- адреса на живеење или престој,

- кривично дело за кое е  правосилно осуден,

- висина на  казната,

- датум на започнување на издржување на казната,
- датум на прекин на издржување на казната,
- промени  во текот на издржување на казната, и
 - датум на отпуштање на издржување на казна затвор.
Член 6-б

Министерството за внатрешни работи, за лицето осудено со правосилна пресуда за кривичните дела  од членот 3 од  овој закон, должно е во рок од 15 дена од денот на доставувањето на писмено барање на ЈУ Завод за социјални дејности да достави фотографија од датумот на започнување на издржување на казната затвор и фотографија од  датумот на отпуштање на издржување на казната затвор.  Фотографијата е во боја, со големина 3,5 х 4,5 см, и се менува на секои  десет години.“
Член 5
Во член 7 во ставот 1 зборовите ,,кај надлежниот судски орган“, се заменуваат со зборовите ,,во надлежниот центар за социјална работа“, а по зборот „престојуваат“ се додаваат зборовите „и секои десет години да доставуваат фотографија, согласно со член 6-а став 2 од овој закон“.

Во ставот 2 зборовите ,,надлежниот судски орган“ се заменуваат со зборовите ,,надлежниот центар за социјална работа“, а по зборот „престојува“ се додаваат зборовите „и за обврската да доставува фотографија на секои десет години“.

Во ставот 3 зборовите „ Надлежниот суд е должен пријавувањето да го“ се заменуваат со зборовите ,, Надлежниот центар социјална работа е должен, пријавувањето  и   фотографијата да ги“. 

                                                                          Член  6
Во член 9 ставот 1 алинеи 1, 2 и 4 зборовите „до надлежниот судски орган“ се заменуваат со зборовите ,,во надлежниот центар за социјална работа“, а по алинеја 2  се додава нова алинеја која гласи:

„- ако по истекот на затворската казна, на секои десет години не достави фотографија до надлежниот центар за социјална работа,“    
Алинеите 3 и 4 стануваат 4 и 5.
Член 7
Се овластува Законодавно-правната комисија на Собранието на Република Македонија , да утврди пречистен текст на Законот  за  Посебен Регистар за лица осудени со правосилна пресуда за кривични дела за сексуална злоупотреба на малолетни лица  и педофилија.

Член 8
Овој закон влегува во сила осмиот ден од денот на објавувањето во „Службен весник на Република Македонија“.

О Б Р А З Л О Ж Е Н И Е

НА ПРЕДЛОГОТ НА ЗАКОНОТ ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА  ПОСЕБЕН РЕГИСТАР ЗА ЛИЦА ОСУДЕНИ СО ПРАВОСИЛНА ПРЕСУДА ЗА КРИВИЧНИ ДЕЛА ЗА СЕКСУАЛНА ЗЛОУПОТРЕБА НА МАЛОЛЕТНИ ЛИЦА  И ПЕДОФИЛИЈА

I.ОЦЕНКА НА СОДРЖИНАТА НА ОДРЕДБИТЕ НА ПРЕДЛОГОТ НА ЗАКОНОТ ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА  ПОСЕБЕН РЕГИСТАР ЗА ЛИЦА ОСУДЕНИ СО ПРАВОСИЛНА ПРЕСУДА ЗА КРИВИЧНИ ДЕЛА ЗА СЕКСУАЛНА ЗЛОУПОТРЕБА НА МАЛОЛЕТНИ ЛИЦА  И ПЕДОФИЛИЈА

Со воведување на измените и дополнувањата на Законот ќе се овозможи надминување на констатираните проблеми и потешкотии и создавање на услови за понатамошно подобро функционирање на  Регистарот за лица осудени со правосилна судска пресуда за овие кривични дела. Со ова ќе се обезбеди достапност на информации за лицата кои живеат во околина на заинтересираните граѓани, а кои се осудени за кривични дела поврзани со сексуална злоупотреба на малолетни лица и педофилија. 

          II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ 


Со оглед на тоа што предложените решенија за изменување и дополнување на Законот  за  Посебен Регистар за лица осудени со правосилна пресуда за кривични дела за сексуална злоупотреба на малолетни лица  и педофилија се однесуваат на подобрување на спроведувањето на Законот, решенијата содржани во одредбите се меѓусебно поврзани и се однесуваат на иста правна работа. 
      III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Со овие измени и дополнување на Законот се внесени одредби со кои ќе обезбеди подобро функционирање на Регистарот за лица осудени со правосилна пресуда за кривични дела за сексуална злоупотреба на малолетни лица  и педофилија. Со ова ќе се овозможи превенција и заштита на децата од сексуална злоупотреба и педофилија, преку достапност на информации за лицата кои живеат во нивната околина, а кои се осудени за кривични дела поврзани со сексуална злоупотреба на малолетни лица и педофилија.
Во член 1 се предвидува внесување на податоци во регистарот за сторители на две нови кривични дела против половата слобода и половиот морал сторени против малолетни лица и тоа: силување и обљуба над немоќно лице.  Во регистарот ќе бидат содржани податоци за лицата осудени со правосилна пресуда за овие дела, доколку истите се сторени против малолетни лица.  

Во член 2 се врши дополнување на податоците кои што треба да бидат внесени во Регистарот за лицата осудени со правосилна пресуда за кривични дела за сексуална злоупотреба на малолетни лица  и педофилија., и тоа: висина на  казната, датум на започнување на издржување на казната, датум на прекин на издржување на казната, промени  во текот на издржување на казната, датум на отпуштање на издржување на казна затвор, датум на бришење од регистарот и  забелешка.
Во член 3 е утврден начинот на внесување, ажурирање и промена на податоците во Регистарот и тоа: рачно и електронски.
Во член 4 се врши определување на органот надлежен за доставување на податоците како и определување на рокот за доставување на истите.
Во членовите 5 и 6  се врши  измена на органот пред кој осуденото лице треба да се пријавува по истекот на затворската казна.
Во членот 7 е утврденото овластувањето на Законодавно-правната комисија на Собранието на Република Македонија да утврди пречистен текст на овој закон.

      IV. ПРИЧИНИ ЗА ПРЕДЛАГАЊЕ НА ОДРЕДБИ КОИ ИМААТ ПОВРАТНО ДЕЈСТВО

Законот за изменување и дополнување на Законот за Посебен регистар на лица осудени со правосилна пресуда за кривични дела за сексуална злоупотреба на малолетни лица и педофилија, не предвидува одредби со повратно дејство.
ТЕКСТ

НА ОДРЕДБИТЕ ОД ЗАКОНОТ КОИ СЕ ИЗМЕНУВААТ И ДОПОЛНУВААТ

Член 3

Регистарот содржи податоци за лица осудени со правосилна пресуда за кривични дела против половата слобода и половиот морал за малолетни лица:

1) полов напад врз малолетник кој не наполнил 14години (член 188); 

2) обљуба со злоупотреба на положбата (член 189 став 2);

3) задоволување на полови страсти пред друг ( член 190 став 2);

4) посредување во вршење проституција (член 191 став 4 и 5);

5) подведување и овозможување на полови дејства (член 192);

6) прикажување на порнографски материјал на малолетник (член  193);

7) произвоство и дистрибуција на детска порнографија (член 193-а);

8) намамување на обљуба или друго полово дејствие на малолетник кој не наполнил 14 години (член 193-б);

9) родосквернавење (член 194); и

10) трговија со малолетно лице (418-г). 
Член 4

Регистарот ги содржи следниве податоци за осудените лица за делата од член 3 на овој закон:

- име и презиме;

- датум на раѓање;

- адреса на живеење;

- кривично дело за кое е осуден; и

- фотографија
Член 6

Работите од членот 5 став 2 од овој закон ги врши службено лице од ЈУ Завод за социјални дејности, овластено од лицето кое раководи со ЈУ Завод за социјални дејности, и истото одговара за веродостојноста на внесените податоци.
Член 7

Осудените лица за кривични дела утврдени во член 3 од овој закон, по истекот на изречената казна, должни се најмалку еднаш годишно, 5 дена пред нивниот роденден, до крајот на нивниот живот да се пријавуваат кај надлежниот судски орган во местото каде живеат или престојуваат.

Министерството за правда, преку Управата за извршување на санкции должно е да го извести осуденото лице, за неговата должност по истекот на затворската казна да се пријави во надлежниот судски орган во местото каде живее или престојува.

Надлежниот суд е должен пријавувањето да го достави до Министерството за труд и социјална политика, односно ЈУ Завод за социјални дејности, во рок од 5 работни дена од пријавувањето на осуденото лице, како и евентуалната промена на личните податоци и местото на живеење на осуденото лице.

Член 9

Осуденото лице за кривични дела поврзани со сексуална злоупотреба, педофилија и трговија со малолетно лице, ќе биде казнето со парична казна или затвор до една година ако:

- по истекот на затворската казна, во рок од 5 работни дена, нема да се пријави до надлежниот судски орган;

- редовно не се пријавува до надлежниот судски орган;

- биде затекнато во два или повеќе наврати на места на кои има поголемо присуство на малолетни лица (детски градинки, училишта, детски паркови, детски игралишта, игротеки); или 

- нема да пријави промена на лични податоци или место на живеење, до надлежниот судски орган. 

